
				Halaman ini tervalidasi



TAO TEH KING.








tertampak antara orang desa di tanah pagoenoengan dalem mana-mana negri, jang toentoet kahidoepan satjara koeno, tida kenal kabagoesan, kabesaran dan kamoelja'an tetapi hatinja merasa poeas dan tentrem, kerna kainginannja jang tjoemah sedikit tida perna terganggoe oleh segala matjem penarik jang membikin kaloet penghidoepannja orang orang modern jang soedah „madjoe." Itoe kakaloetan economie jang sekarang doenia sedeng alamken, nistjaja mendjadi lebih saderhana dan lebih gampang diberesin kapan manoesia insjaf kafaedahannja hidoep saderhana dan watesken kainginannja jang selaloe hendak dapet kadoedoekan lebih tinggi atawa lebih senang dari tetangganja zonder perdoeliken nasif laen-Iaen orang.


Jang rahajat masing-masing dengen soeka sendiri nanti lakoeken kawadjibannja zonder disoeroe lagi, itoe poen ada sadjamaknja kapan dari fihak jang pegang prentah tida dilakoeken pemeresan atawa penindesan. Rahajat jang hidoep saderhana dan tida soeka bikin banjak rewel, biasanja ada amat menoeroet dan denger kata, hingga tida soesah diprentah kapan jang djadi kepala selaloe berlakoe pantes, adil dan menaoein. Khong Tjoe poenja plan aken adaken kaberesan negri boekan dapet bantahan dari fihak rahajat jang bodo dan saderhana, hanja selaloe dirintangin oleh kepala-kepala pamerentah dan pembesar-pembesar„pinter," jang koeatir dapet roegi apabila didjalanken pemerentahan beres dan adil. Maka kapan moentjoel satoe kepala pamerentah jang betoel-betoel pande, tida oesah diboeat heran djikaloe dibilang antero doenia nanti menaloek dan menghormat, kerna maskipoen ia tida pe-

